
Gaur ere langile bat hiltzeko eguraldia egiten du 


Joseba Azkarraga Etxegibel - soziologoa 


2,8 metrora zegoen plataformatik erori eta anbulantzia etorri zenerako, kito, 36 urteko langilearen bizia betiko mutu. Comisioneseko ordezkari batek ere langileari egotzi zion errua. Behar ziren segurtasun neurriak hartu ez izana egotzi zion. Sindikatuko goragoko arduradunek zuzendu zuten kalapita: ezetz, langileari ezin zaiola errua egotzi; baietz, langileak «carretilla elevadora» gaizki erabili zuela, baina hori gerta ez zedin bitarteko egokiak jarrita behar zutela enpresan, eta horrelakorik ez zela. Lan istripuen prebentziorako planik ez zela. 

Lan istripu bakoitzaren aurrean errepikatzen da ezbai hori, isilago edo ozenago: norena ote den errua, norena ardura. Eta ezbaia pizten den bakoitzean, niri barruak iluntzen zaizkit. Ezbaia argiztatzeko zereginean zerbait itzalpean geratuko balitz bezala. Langileak errudun baino gehiago biktimak direla esanez, barrutik ahots batek egiten dit oihu, eta normalean sententzia hori behar beste argiztatzen ez dela esan. Comisionesekoren irristada gogoratu eta kontzientzia sindikalistak ere kolonizatuak izan ote diren galdetzen du barruko ahotsak. Zera frogatzen ote duen horrek: kulpak banakoaren barruan kokatzea maite duen kultura hiper-indibidualistaren penetrazio hazkorra. Laurogeitik gora dira Hego Euskal Herrian aurten hildakoak. Emakumeek antzeko sakrifizio kopurua uzten dute aldare patriarkalean (estatuko datuak). Zer pentsatua ematen du: biolentzia politikoak eragiten duen hildako kopurua oso behetik dago. Bestela esanda: heriotzaren inpaktuari bagagozkio, genero-harremanek eta klase-kondizioak sufrimendu zuzen gehiago sortzen dute. Eta hilketa-heriotza horien aurrean ez dago jantzi urraturik, ez eta aldarri etiko-politiko mundialik. Ez behintzat bestearen parekorik. Bihurria da barruko ahots hori. Lapurra nor ote den, bankuak ostu ala sortzen dituena, halako galderak ditu maite. Eta lan istripuen inguruan ere gauza ugari iradoki guran sumatzen dut. Langileen heriotzek ez dute lurrikararik sortzen gure emozioen geografian, biolentzia politikoak eragindako ondorioen pareko asaldurarik ez behintzat, eta hori zergatik ote den galdetzen dit. Eta ondoren, gure emozioen mapa leku askotan diseinatzen dela gogoratu berak, komunikabideetan nabarmen. Eta gure gizarte ordenamenduak fabrikatzen dituen esplikazio-ildoek, norbanakoa zamatzea horrenbeste maite dutenak, lan handia egiten dutela lan-antolamenduaren eskasa itzalpean gera dadin. Eta, horrenbestez, sistema soziala salbu jartzen duten dike ugari eraikitzen dela. Eta nik ezer erantzuteko denborarik izan aurretik, barruko horrek diost ordua dela dikeotako batzuk zulotu eta ezkerrerago jartzeko ezbaia argiztatzeko fokua.Dikeetako batek diosku, egun batean bai eta hurrengoan ere bai, esfortzuak, egin, egiten direla. Hauxe litzateke mezua: begira zelan sortu den Osalan; begira Lan Arriskuen Prebentziorako legea ere nola aurrera atera den; begira horrek zelan behartzen duen enpresa oro istripuen prebentziorako plan bat diseinatzera. Baina, mezu emisio orok du informazio omisioren bat, diost barruko bihurriak: ez arretarik jarri azken urteotan lan baldintzei eman zaien egurrean; lan zuzenbidea ia desagertzerainoko zartako historikoari ez egin kasu; ez erreparatu gure sistema sozioekonomikoa zein patologikoa den bere metatze-logika mugagabean, eta horrek zelan eroaten gaituen bizitza jartzera makina produktiboaren esanetara; ez begiratu nolako lan-erritmoetara behartzen gaituen horrek; ez eta prekarietateak zelako gailurrak harrapatu dituen azken urteotan (gazteak testigu nagusi). Ez ikusi, finean, ilargia, ezpada berau seinalatzen duen atzamarra. 

Arbeit macht frei zioen Auschwitz-eko horman iltzatutako leloak: lanak askeago egingo zaitu. Zenbaitzuen kasuan ez dakigu lanak, duindu, duintzen duen, baina hil egiten duela dudarik ez. Askatasuna eta duintasuna behar zuena, zoritxarra bilakatzen da hainbatentzat. «Txarra bai, baina zori ez», berriro barrukoak. Odolustea dugu lan istripuen fenomenoa, sarraskia ere bai gaurko heriotza indizea, baina ez zoriaren pertxan lasai eskegi daitekeen ezustekoa. Hots, batzuk larrutik ordaintzen dutela ekoizpen sistema baten izaera eta erritmoa. Sindikatuek sarritan salatu dute: Lan Arriskuen Prebentziorako Legea ez da betetzen. Osalaneko zuzendari nagusia den Ignacio Murgiak zera zioen duela aste batzuk, egunkari honetan bertan (irailaren 18a): enpresaburuek paperak eduki badauzkate, «formalismoak» betetzen dituzte, hala agintzen baitu legeak, baina ez dute «konpromiso aktiborik» hartu prebentzioaren alde. «Enpresak oro har, ez dira prebentzioa kudeatzen ari» zioen berak. Formalismotik konpromiso aktibora tartea dago beraz. Tarte horrek hil zuen 36 urteko langilea Abadiñon. Kulpa, parte txarreko asmakizuna da, halako zerbait dio Andres Calamarok abesti batean. Parte txarrekoa izateaz gain, asmakizun interesatua da prekarizazioaren aroan, horixe diost barruko kantari bihurriak. Eta herritarra gobernatzeko molde neoliberalari izugarri gustatzen zaion asmakizuna ere bai. Izan ere, lanaren antolamenduaren pagotxa ez da nolanahikoa: akusaziotik libre. Prekarizazioa produktu soziala da, azpikontratak ere bai. Euren genesi historikoaren arrastoa erraz segi daiteke. Lanaren erabilera intentsiboa ere emaitza historikoa da, hau da, kapitalismoak irabazteko duen obsesioaren emaitza; hori ere erraz ikus daiteke akzionistentzat %25erainoko hazkuntza tasak gura dituen kapitalismo global paranoikoan. Baina, lanaren izaera prekarioa, bere erabilera intentsiboa eta irabazteko obsesioa, horiek guztiak produktu sozial eta historikoak badira ere, sarri horiek guztiak aitatu ez eta itsu sartzen gara lan istripuak norberaren errua ote diren ezbaiaren erruberan. Barruko hori batere nekatuta ez eta erudizio ttantta batekin ausartu da: Wright Mills soziologo amerikarra ekarri dit gogora, jite marxistakoa, Columbia unibertsitateko irakaslea, 50eko hamarkadan unibertsitatera bakeroekin eta motor gainean heltzen zen espiritu libre eta heterodoxoa. Paisaia historikoa eta biografia, biak lotu beharra aitatzen zuen, ez dagoela bidaia biografikoa ulertzerik berau paisaia sozial eta historiko batean kokatu ezik. Bada, esan dezagun beste behin ere, oraingoan Millsekin batera: gurea paisaia prekarioa da, edo hobe esanda, paisaia prekarizatua. Eta lan-biografia prekarizatu eta errudunak sortzen ditugu. Beste behin ere: prekarietatea aro globalaren asmakizuna da; berau kudeatzeko modu indibidualizatua ere bai.Ezin zaio arrazoia eguraldiari atxiki (Iñaki Segurolari zor diot artikuluaren goibururako pista). Ezin da tamaina horretako tragediaren arrazoia zoriaren pertxa erosoan eskegi, «munduko segurtasun neurri guztiek ere ezingo dute zenbait istripu eragotzi» esanez, sorbaldak goratu bitartean. Ezin da kulpa banakoaren barru minduetan pausarazi eta, bitartean, paisaia globala begiratu zorrotzetik salbu jarri.Eta uler bedi: barruko ahots horrek langile arduratsuak gura ditu. Ez luke nahi bere ardura indibiduala erabiltzeari uko egingo dion herritar eredurik. Baina, ezta ere, bere arduraz salbu geratuko den sistema sozial prekariorik. Lehendabizi, lan zuzenbidea leherrarazi. Ondoren, urte luzeetan, berau ia desagertzerainoko lan politikoa egin ostean (eta egin bitartean), kontzientziei forma egokia emateko beharrezko lan kulturala: kulpak eremu indibidualean instalatzen dituzten diskurtsoak indartu. Bada, erruaren galdera-erruberari berriro buelta ematean, gogora dezagun prekarietatearen aroa langileentzat aro zinez prekarioa dela. Ez diezagutela lapurtu ezbaiaren marko orokorra, ez diezagutela bistatik kendu lanaren desarautzea instituzionalizatu dela globalizazioarekin. Zuringo bako arrautza litzateke hori, paisaiarik bako bidaia biografikoa. Errua zein pertxatan eskegi gabiltzanean, gogora dezagun globalizazioaren gestio neoliberalak sortu dituen arriskuak, kolektiboki sortu baina indibidualki kudeatzen direla. Etor bitez gero, hori guztia gogoratu ostean, ardura indibidualak, hala behar badu. 

